
zuzenbidea 

Ezkontza, senar-emazteena? 

Kode Zibilaren aldaketak izango dituen ondorioak aztertu ditu Clara Asua EHUko katedradunak. 

iñigo bilbao - LEIOA 

«Ezkontza hitzaren inguruko borroka bihurtu da azkenean, bikote homosexualen lotura legez aitortzeko Espainiako Gobernuak abiarazitako prozeduraren gaineko eztabaida». Auzia aztertu ostean ondorio hori atera du, behinik behin, Clara Asua EHUko Zuzenbide Zibileko katedradunak. Asuak berbaldia eskaini zuen Zuzenbide Fakultateak ezkontzak historian zehar izan duen bilakaera aztertzeko atzo egin zuen jardunaldian. Berak Ezkontzaren gaur egungo ezaugarriak. Horren zabalpena sexu bereko bikoteei gaia aztertu zuen. 

Argi utzi zuen, hasteko, gaur egun inork ez duela dudan ipintzen sexu bereko bikoteen lotura legez arautzeko dagoen premia. Gakoa da, gaineratu zuen, arautze hori ezkontzaren bidez egin behar den edo ez. Gaiaren mamiari heldu aurretik, baieztapen bitxia egin zien Asuak entzutera joan zitzaizkionei: «Jendeak besterik uste badu ere, Espainiako zuzenbidean oso berria da ezkontzaren gaineko araudia; 25 urte baino ez ditu».Izan ere, 1978ko Konstituzioa indarrean sartu zen arte Estatuak ezkontzaren gainean ezer arautzeari uko egin eta Elizaren esku utzi zuela horren ardura gogoratu zuen. Eta arautu zuenean ere, 1981ean Kode Zibila egoera politiko berria egokitzeko, 1979an Vatikanorekin sinatutako hitzarmenaren arabera egin zuen. Elizaren «eragina handiegia» izan zela nabarmendu zuen zuzenbide adituak.Aldaketaren benetako mamia ulertzeko, Asuak zuzenbidearen arabera ezkontza zer den argi utzi nahi izan zuen: «Ezkontza lotura da, Zuzenbidearen arauetan oinarritzen dena eta ezaugarri formalak dituena. Ezkontzarik ez dago ez badira formak betetzen», azaldu zuen. 

Legea eta ezkontza 

Batasun horri legeak hainbat ondorio lotzen dizkiola gaineratu zuen. Zuzenbidearen arabera, hortaz, ezkontideek «elkarri elikatzeko betebeharra» daukate, eskubide eta betekizuna dena, aldi berean; bikote-lagunaren jaraunspenean parte hartzeko eskubidea aitortzen zaie biei, betiere lekuan lekuko zuzenbide zibilak araututako baldintzetan EAEk eta Nafarroak beraiena dute; eta zorren hartzekodunen aurrean erantzukizuna ezkontide biei dagokie. «Hori da ezkontza ikuspegi juridikotik, gainerakoak ezkontzaren ezaugarri soziologikoak izan daitekez, baina zerikusirik ez daukate Kode Zibilak agintzen duenarekin», zehaztu zuen Asuak. 

Moldaketarekin ezkontzaren ezaugarriak bortxatuko direla esatea «gehiegikeria» irizten dio katedradun horrek. Izan ere, lehenengoz aldatuko dute legea haren edukia ukitu barik, eta hor ageri direnak jende gehiagori zabaltzeko bakarrik. «Hau ez da, ezta hurrik eman ere, ezkontzari egiten zaion aldaketarik nabarmenena; emakumeei eskubideak onartu zitzaizkienean, 70ko urteotan, dibortzioa legeztatu zenean edo seme-alabei, ezkontza barruan zein kanpoan jaiotakoei, guztiei, eskubide berak onartu zitzaizkienean, orduan bai irauli egin zirela ezkontzaren ezaugarriak, goitik behera irauli gainera», azpimarratu zuen.Konstituzioari dagokionez, Asuak berak aitortu zuen ez dakiela araudi horrek bikote homosexualei zehazki aitortzen dien, bere izatasun horretan, ezkontzeko eskubidea. «Argi dagoena da, zalantzarik gabe gaineratu zuen, ez duela debekatzen gizon bi edo emakume bi elkarrekin ezkontzea», esan zuen.Bera aldaketaren aldeko agertu zen: «Zuzenbidean aditua naizen aldetik, pentsatzen dut hau dela aukerarik zentzuzkoena, errazena eta xumeena, eta horrek guztiak berebiziko garrantzia dauka Zuzenbidean. Zentzurik ez dauka eduki berdin-berdina duten egitura bi izateak, izen desberdinekin, bikotea osatzen dutenen sexuaren arabera», nabarmendu zuen Asuak. 

ADOPZIOA 

«Ezkontza ezin da nahastu seme-alabak izatearekin» 


Ezkontza ezin da nahastu seme-alabatasunarekin. Argi utzi nahi izan zuen Asua katedradunak, adopzioaren inguruan piztutako ika-mikei buruz hitz egin zuenean. Irakasleak gogoratu zuen bikote homosexualek umeak adoptatu eta lagunaren seme-alabak norberaren ardurapean hartu ahal izateko eskubidea eskatu dutela. Azaldu zuenez, Kode Zibilean, adopzioaz, ezkontideek dutela eskubidea esaten da. «Hori horrela da, eta legea aldatzeko proposamena egin dutenek ere ez dute ukitu nahi, uste dutelako dagoen horretan nahikoa izango dela ezkontide berriei aipatutako eskubideak aitortzeko», esan zuen. Zuzenbidearen arabera hori ez dagoela horren argi aitortu zuen. Izan ere, Kode Zibileko artikulu batzuetan zenbait eskubide gizon eta emakumeek osatutako bikoteei bakarrik aitortzen jarraituko zaie eta. Azaldu zuen Kode Zibileko artikulu asko egokitu egingo direla, senar-emazteak jartzen duenetan ezkontideak ipintzeko. Bitxikeria bezala 154 artikulua aipatu zuen, aita eta ama jartzen duen horretan, erdarazko padres ipiniko dutelako, eta, bere ustez, ez da bidezkoa pentsatzea horrek baliokidetasuna izan behar duenik euskarazko guraso berbarekin. «Amentzako ez da batere bidezkoa», azpimarratu zuen. 

